Nafarroako Parlamentuko Mahaiak, 2012ko maiatzaren 14an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai parlamentu-taldeak aurkezturiko mozioa, zeinaren bidez Nafarroako Gobernua premiatzen baita ez dezan igo ikasleen ratioa hezkuntza premia bereziak dituzten ikasleak dauden tokietan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Hezkuntza Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2012ko maiatzaren 14an

Lehendakaria: Alberto Catalán Higueras

MOZIOAREN TESTUA

Nafarroa Bai parlamentu-taldeak, Legebiltzarreko Erregelamenduan xedatutakoaren babesean, ondoko mozioa aurkeztu du, Osoko Bilkuran eztabaidatu eta bozkatzeko.

Nafarroako Gobernuak segurtatzen du ez duela gurutzatuko gelako ratioa igotzeko neurriaren aplikazioak ekarriko lukeen “lerro gorria”, besteak beste 3 urtekoen geletan, aniztasunari erantzuteko talde berezietan eta/edo hezkuntza berezian. Halatan, ratioak ez dira aldatuko Haur Hezkuntzako lehen mailan, Lanbide Heziketan, atzerritarrentzako murgiltze programetan, Hastapeneko Lanbide Kualifikazioko Programetan, Hastapeneko Lanbide Kualifikazio Bereziko Programetan, Curriculum Egokituko eta Curriculum Aniztasuneko programetan. Hezkuntzako kontseilariak orobat iragarri du kasuan kasuko azterlana eginen dela ratioa igo beharra dagoenean.

Parlamentu-talde honek sarritan adierazi du neurri hori nahiz Nafarroan ez ditugun arazo batzuei erantzute aldera Madrilek proposatutako beste neurri batzuk aplikatzearen aurka dagoela. Gure ustez, neurri horiek inpaktu negatibo handia dute irakaskuntzaren kalitatean, eskubide sozialen arloan atzera egitea ekartzeaz gain.

Argi utzita aurka gaudela, bereziki sentikorrak gara zenbait kasutan, zeinetan ratioaren igoera bereziki kaltegarria izanen bailitzateke; esaterako, hezkuntza premia bereziekiko ikasleen kasuan eta, zehazki, entzumen-ezgaitasuna dutenen kasuan.

Hori dela-eta, parlamentu-talde honek ondoko erabaki proposamena aurkeztu du:

Nafarroako Parlamentuak Nafarroako Gobernua premiatzen du ez dezan ratioa inolaz ere igo hezkuntza premia bereziekiko ikasleak dauden taldeetan.

